ՀԻՄՆԱՎՈՐՈՒՄ
 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2009 ԹՎԱԿԱՆԻ ՕԳՈՍՏՈՍԻ 6-Ի N 968-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ

1. Իրավական ակտի ընդունման անհրաժեշտությունը (նպատակը)	
Սույն որոշման ընդունման նպատակն է՝ Հյուսիս-հարավ ճանապարհային միջանցքի շինարարության իրականացման նպատակով ՀՀ կառավարության 2009 թվականի  օգոստոսի 6-ի N 968-Ա որոշմամբ սահմանված պահանջների կատարման մասով սահմանել լրացուցիչ բացառություն՝ Մ-2 Երևան – Երասխ – Նորավան - Տաթև - Կապան -Մեղրի - ՀՀ սահման միջպետական նշանակության ավտոմոբիլային ճանապարհի (այսուհետ՝ Ճանապարհ) կմ321+800- կմ325+300 հատվածի նկատմամբ: 
[bookmark: _Hlk181011296]Միաժամանակ, հաշվի առնելով 2024 թվականի հունվարի 1-ից ուժի մեջ մտած ՀՀ կառավարության 2014 թվականի փետրվարի 13-ի N 265-Ն որոշման փոփոխությունը, որոշման նախագծով փոփոխվում են․
 1) Մ2 ճանապարհի անվանումը դառնալով՝ «Մ-2 Երևան-Երասխ-Նորավան-Տաթև-Կապան-Մեղրի-ՀՀ սահման»,
2) Մ2 ճանապարհի երկարությունը դառնալով՝ կմ9+300-կմ28+900, կմ205+000-կմ309+300,
3) Լրացուցիչ բացառությունը տարածվում է կմ321+800- կմ325+300 հատվածի վրա,
4) Մ1 ճանապարհի անվանումը դառնալով՝ «Երևան - Գյումրի - ՀՀ սահման (Բավրա)»։
2.Կարգավորման հարաբերությունների ներկա վիճակը և առկա խնդիրները.
ՀՀ կառավարության 2009 թվականի օգոստոսի 6-ի N 968-Ա որոշմամբ (այսուհետ՝ Որոշում), Հյուսիս-հարավ ճանապարհային միջանցքի ներդրումային ծրագրի (այսուհետ՝ Ծրագիր) շրջանակներում ազդակիր համայնքները` բացառությամբ Որոշմամբ նշված որոշ հատվածների, կասեցրել են Ճանապարհների պաշտպանական գոտու սահմաններում շինարարության թույլտվության տրամադրումը, համայնքային սեփականություն հանդիսացող հողամասերի օտարման (այդ թվում ինքնակամ շինությունների օրինականացման) գործընթացը:
Նկատի ունենալով, որ Որոշման նպատակն է Ծրագրի իրագործման ընթացքում Ճանապարհների պաշտպանական գոտու սահմաններում իրականացվող քաղաքաշինական գործունեության, հողերի օտարման գործընթացի կանոնակարգումը, ուստի Ծրագրի շրջանակներում Ճանապարհների որոշակի հատվածների ծրագծի փոփոխության  դեպքում, տվյալ հատվածների նկատմամբ Որոշման կիրառման անհրաժեշտությունը վերանում է: 
Ծրագրի շրջանակներում ավարտվել է Մ2 Երևան - Երասխ - Նորավան - Տաթև - Կապան – Մեղրի - ՀՀ սահման միջպետական նշանակության ավտոճանապարհի Քաջարան-Ագարակ հատվածի նախագծանախահաշվային փաստաթղթերի մշակման աշխատանքները: ՀՀ կառավարության «Հյուսիս-հարավ ճանապարհային միջանցքի ներդրումային ծրագիր-Ծրագիր 4-ի շրջանակներում Հայաստանի Հանրապետության Սյունիքի մարզի վարչական սահմաններում գտնվող որոշ տարածքների նկատմամբ հանրության գերակա շահ ճանաչելու մասին» 2022 թվականի հունիսի 9-ի N 851-Ն որոշմամբ հաստատվել են Ծրագիր 4-ի այդ հատվածի կառուցման օտարման գոտին և դրա կոորդինատները, որի արդյունքում՝ Հյուսիս-հարավ ճանապարհի ծրագիծը Քաջարանի մոտ 7 կմ երկարությամբ թունելի հատվածում ամբողջությամբ փոխվում է, որի արդյունքում  Մ2 Երևան - Երասխ - Նորավան - Տաթև - Կապան – Մեղրի - ՀՀ սահման միջպետական նշանակության ավտոմոբիլային ճանապարհի կմ321+800- կմ325+300 հատվածում վերանում է Որոշման կիրարկման անհրաժեշտությունը: 
3. Իրավական ակտի կիրարկման դեպքում ակնկալվող արդյունքը.
[bookmark: _GoBack]Որոշման ընդունման արդյունքում Որոշմամբ սահմանված ընդհանուր կարգավորումից կսահմանվի ևս մեկ բացառություն, ինչը հնարավորություն կտա Հյուսիս-հարավ ճանապարհային միջանցքի (Քաջարանի մոտ 7 կմ երկարությամբ թունելի մասով) հետ առնչություն չունեցող  Մ2 միջպետական նշանակության ավտոմոբիլային ճանապարհներին հարող տարածքների, մասնավորապես՝ Քաջարան քաղաքով  անցնող հատվածի հարևանությամբ գտնվող հողամասերի սեփականատերերին և օգտագործողներին, օրենսդրությամբ  սահմանված կարգով հողամասերի վրա  իրականացնելու քաղաքաշինական գործունեություն:
4.   Նախագծի մշակման գործընթացում  ներգրավված ինստիտուտները և անձիք
Իրավական ակտի նախագիծը մշակվել է ՀՀ Սյունիքի մարզպետի աշխատակազմի կողմից։
5.	 ՀՀ կառավարության  որոշման ընդունման կապակցությամբ այլ նորմատիվ իրավական ակտերի ընդունման անհրաժեշտության մասին
«Հայաստանի Հանրապետության կառավարության 2009 թվականի օգոստոսի 6-ի N 968-Ա որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունումը նոր իրավական ակտեր ընդունելու կամ գործող իրավական ակտերում փոփոխություններ կատարելու անհրաժեշտություն չի առաջացնում:
6. ՀՀ կառավարության որոշման ընդունմամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին
«Հայաստանի Հանրապետության կառավարության 2009 թվականի օգոստոսի 6-ի N 968-Ա որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունումը պետական բյուջեում ծախսերի և եկամուտների ավելացում կամ նվազեցում չի առաջացնում:
7. Կապը ռազմավարական փաստաթղթերի հետ 
Նախագծի ընդունումը բխում է Հայաստանի Հանրապետության կառավարության (2021-2026թթ.) ծրագրի 2.7-րդ «Քաղաքաշինություն» բաժնից, մասնավորապես նախորդող ժամանակահատվածում իրականացված փաստագրման արդյունքների հիման վրա կանոնակարգել տարածքների քաղաքաշինական միջավայրը վերականգնելու հետ կապված առկա խնդիրները:
